Укучыларның фәнни тикшеренү эшләрен оештыру – заман таләбе

Узган атнада мәктәбебез үзендә зур кунакларны кабул итте. Район мәктәпләрендә эшләүче татар теле һәм әдәбияты укытучылары белән бергә безгә кунакка Казан федераль университеты профессоры, филология фәннәре докторы, академик Хатыйп Йосыф улы Миңнегулов, Әлмәт дәүләт муниципаль хезмәт институты проректоры, филология фәннәре кандидаты Рәфкать Шириаздан улы Шаһиев килде. Алар “Укучыларның фәнни тикшеренү эшчәнлеген оештыру” дигән темага булган семинар эшендә катнаштылар. Бу темага шундый зур семинар үткәрү очраклы түгел. Укучыларны фән дөньясына алып керү, кызыксындыру, аларны тикшеренү эшләренә җәлеп итү проблемасы уйландыра. Рус мәктәпләрендә эшләүче татар теле һәм әдәбияты укытучылары өчен бу аеруча мөһим. Ник дигәндә, мондый мәктәпләрдә белем алучы балалар арасында татар теле һәм әдәбияты белән кызыксынучыларның саны артык күп түгел. Ә укучыларны эзләнү-тикшеренү белән шөгыльләндерә алу бик зур мөмкинлекләр ача, укучыларның сөйләм телен, иҗади сәләтен үстерергә ярдәм итә. Әдәбият белән кызыксындыруда аеруча нәтиҗәле. Беренчедән, мондый укучылар китапларны күпләп укый башлыйлар, чөнки әдәби әсәр аның эзләнү эшендә төп чыганак булып хезмәт итә. Укучы китап авторының башка әсәрләрен алып укый, чагыштыра, бу темага язылган башка авторларның да хезмәтләрен, әсәрләрен эзли, иҗади фикерли.

Икенчедән, укучының төрле сүзлек, тәнкыйди материаллар белән эшләү күнекмәсе арта. Укучыларда мондый күнекмәләр булдыруга игътибарны көчәйтергә кирәклеге ачык. Торган саен күбәя барган фәнни мәгълүмат эзлекле рәвештә эшли белүне таләп итә.

Эшне башкару барышында кайбер укучыларда киләчәктә фән дөньясын ныклап үзләштерү теләге уяну ихтималын да күз алдыннан югалтырга ярамый. Дәресләребездә утыручы егет һәм кызлар арасында киләсе көн галимнәре дә утырырга мөмкин бит.

“Укымак - фикерләрне җирдән күккә җибәрмәк. Укымак - үз яныңда булып торган нәрсәләрдән бигрәк, фикерләрне булачакларга сузмак”,- дигән сөекле шагыйребез Габдулла Тукай. Фәнни-эзләнү эшчәнлеге барышында алынган күнекмәләр укучыга башка фән нигезләрен үзләштергә, бердәм дәүләт имтиханнарына, олимпиадаларга әзерләнгәндә зур ярдәм булачак.

Соңгы елларда республикада төрле дәрәҗәдәге күптөрле фәнни-гамәли конференцияләр, бәйгеләр еш үткәрелә. Сайлап алынган темасы буенча бай мәгълүмат туплаган, тикшеренүләр үткәреп, нәтиҗәләр ясаган баланы андый бәйгедә катнаштыра алу бик уңай күренеш. Укучы үзе өйрәнгән проблеманың никадәр актуаль булуын дәлилли, үз фикерен белдерергә өйрәнә, публика алдында чыгыш ясый белү күнекмәләре дә камилләштерелә, иҗади сәләте үстерелә. Ә баланың табигать тарафыннан бирелгән сәләтен үстереп, аны иҗади шәхес буларак тәрбияләү безнең мөһим бурычыбыз булып тора.

Шуңа күрә бу юнәлештә тупланган тәҗрибәне уртаклашырга, уңышлы эш алымнары турында фикер алышырга булдык. Семинар эшен рус мәктәпләрендә эшләүче татар теле һәм әдәбияты укытучыларының методик берләшмәсе җитәкчесе Шәйдуллина Ландыш Камил кызы башлап җибәрде. Аннан кунаклар мәктәбебездә эшләүче укучыларның фәнни җәмгыяте эшчәнлеге белән таныштылар. Бу җәмгыятьнең җитәкчесе Әлфия Миргасыйм кызы Әхмәтова укучылар катнашкан конкурслар, фәнни-гамәли конкурслар, укучыларның эзләнү – тикшеренү эшләре турында сөйләде, эшләрнең презентацияләре белән таныштырды.

Бистәдә укучыларның сәләтләрен ачу өчен бик күп мөмкинлекләр бар. Дәресләрдә, мәктәпләрдә эшләүче төрле фән түгәрәкләрендә, электив курсларда фән нигезләрен төптән өйрәнергә, эзләнү эшләре алып барырга мөмкин булса, бистәнең спорт сарайларында физик күрсәткечләрне яхшыртырга, сәламәтлекне ныгытырга, сәнгать учреждениеләрендә иҗади сәләтне үстерергә була. Татнефть ААҖнең сәләтле балалар белән эшләүче махсус фонды да бар. Фондның киң колачлы эшчәнлеге белән кунакларны бистәнең Дан музее хезмәткәре Альмира Әнәс кызы Галиәхмәтова таныштырды.

Мәктәп методик берләшмәсе җитәкчесе Г.С.Нуртдинова мәктәптәге татар теле һәм әдәбияты укытучыларының, Ә.И.Газизова, Д.Р.Ильина үзләренең эш тәҗрибәләре белән уртаклаштылар. Семинарда укучылар да чыгыш ясады. 8нче сыйныф укучысы Зарипов Илназ, 10 нчы сыйныфтан Рафыйкова Лилия һәм Галләмова Гөлназ республикакүләм конкурсларда катнашулары, анда алган тәэсирләре турында сөйләделәр.

Галимнәр укучыларның фәнни тикшеренү эшләренә булган таләпләр турында сүз алып бардылар, укытучыларның һәм семинарда катнашкан чыгарылыш сыйныф укучыларының сорауларына җавап бирделәр, үзләре эшләгән югары уку йортлары эшчәнлеге хакында сөйләделәр.

Сарман районы икенче санлы Җәлил мәктәбе

